
Lehengo astean bertan, Gasteiz ondoan ikusi nuen zikoina zuri eder bat, zeruan bueltaka lasai asko hego haizeak lagunduta. Amiamokoaren ondoren miru eta usoen saldo ederrak ikusi nituen pasean, azken hegaztiak hegoaldera --Afrikara-- bidaiatzeko garaia baita. Baina gauzak aldatzen ari dira eta dagoeneko ez da arraroa ikustea nola hainbat hegaztik migraziorik ez egitea aurkeratzen duten, eta negua gure artean igaro; eta, joaten badira, beranduago doaz eta buelta azkarrago egiten dute. Batzuetan hotzak harrapatu eta gaixotu edo hil egiten ditu ausardiaz jokatu duten hegaztiak, baina ez beti. Gaixotasunen artean, gripea oso arrunta da . 

Gure artean azken urteotan ezaguna egin bada ere, duela mende bat, gutxi gorabehera, lehenengo aldiz diagnostikatu zen hegazti gripea Italian. Gripe horren birusaren andui edo zepa batek eraginda, 1918an milioika lagun hil ziren mundu osoan ezagutzen den garai modernoko gripe-pandemiarik hilgarrienean. Baina hau ez da izan gripe-pandemia bakarra, pandemiak izan dira 1957an eta 1968an ere, besteak beste. Hortik, bada, 1996an sortu zen kezka hegazti gripearen andui berri batek, hots H5N1 delakoa, gizaki bat kutsatu eta hil zuenean Txinan. Ordutik hona, berrehun bat lagun gaixotu dira, guztiak Asian, hegaztiekin kontaktu handia izan ondoren. Erdia pasatxo ez da bizirik atera, oso hilgarria baita gizakiontzat hegazti gripearen andui hau. Baina, antza, kasu bakar batean ere kutsadura ez da gizakitik gizakira gertatu, birusak horretarako ahalmenik ez omen du eta. Horretarako mutazio gaizto bat beharko litzateke, edo H5N1a eta gizakion gripearen birusaren andui bat konbinatzea. Gainera, kontuan izan beste gaixotasun askoren birusak ere mutatu, hilgarri bihurtu eta pandemiak eragin ditzaketela. Zertaz, bada, mundu mailako alarma itogarria hegazti gripearekin? Horren arriskutsua al da dagoeneko? 

Izatez, Nazio Batuen Erakundearen hasierako kalkuluen arabera, hegazti gripearen pandemia posible berri honen eraginez munduan 150 milioi lagun hil zitezkeen oso denbora laburrean. Pasa dira hamar urte ordutik hona eta holakorik, zorionez, ez da gertatu. Oker zeuden, beraz? Pandemiari aurre egiteko egin behar zen guztia ondo egin al da? Ala arriskupean bizi al gara oraindik? Batzuen arabera, oraindik ere arriskua bertan dago eta segitu behar da lanean. Badaezpada ere! Mendebaldeko gobernu batzuek eta industria farmazeutikoak izen militarra duen Global Influenza Task Force delako taldea eratu zuten neurri guztiak hartu ahal izateko. Baina neurriak, batez ere farmazeutikoak dira, hots, batzuen ekonomia mugitzen duten horietakoak. Esaterako, gripe horri aurre egiteko omen dagoen botika bakarra Tamiflu deitzen da. Baina besterik saldu nahi badigute ere, zalantza handiak daude botika horren eta neuraminidasaren beste inhibitzaile batzuen eraginaren gainean. Hori bai, Roche da botika hori ekoiztu eta saltzen duena, nahiz eta patentea Kaliforniako Gilead Sciences enpresarena izan. Dagoeneko gobernu askok Tamifluren milioika dosi erosi dituzte . Kasualitatez, horrela da bizitza, Donald Rumsfeld, egun AEBetako Defentsa idazkaria, Gilead enpresako administrazio kontseiluko lehendakaria izan zen 2001. urtera arte eta bertan akzio pila omen dauka oraindik. Administrazio-kontseiluan AEBetako Estatu Idazkari ohi bat ere, George Schultz, ba omen dago, berau ere milaka akzioren jabe. Areago, Bush ere ez da isilik egon eta alarmaren suteari egurra gehitu dio. Zientzia eta zientziaren erabilera, kapitzi? 

Pandemiaz ari garenean kasu hipotetiko gaizto baten gainean ari gara. Gerta daitekeen zerbaitez ari gara, ez seguru gertatuko den zerbaitez. Mutatu, edozein birus muta daiteke eta pandemiak eragin. Baina mutazio asko eman behar dira, mutazio hilgarri bat sortzeko. Oraindik ez dago, beraz, arrazoi zientifiko sendorik alarma soziala pizteko. Horrek ez du esan nahi lasai ahantz dezakegula gaia, ez. Horretarako daude ikerketak eta prebentzioa. Baina ez soilik hegazti gripearen ingurukoak, medikuntzak hamaika arlo baititu. Hor dago, esaterako, herrialde pobreetan urtero malariak hiltzen dituen milioika, bai milioika, lagun. Gripeari aurre egiteko horrenbeste esfortzu, eta malariari aurre egiteko horren gutxi? Zer dela eta? Ez gaitzatela berriro engaina. Badaude, egon, hegazti gripea baino askoz arazo larriagoak kezkatzeko une honetan. Hegazti gripeak amiamokoarentzat behar du kezka, guretzat, aldiz, zikoina gure artean negua pasatzera bultzatzen duen klima-aldaketak eta horren eragin gaiztoak, besteak beste, bai direla kezkatzeko eta oso!

